
Արտակ Մովսիսյանը Անի-Կամախի մոտ, Եփրատի ափին, 2011 թ. 
 
Երկրային գոյության ողջ ընթացքում մարդն իրեն շրջապատող անհաս-

կանալի իրականությունը մեկնելու նպատակով արդարացումներ է փնտրում, 
անընդհատ միֆեր ստեղծում իր գոյությունը հիմնավորելու համար: Այդ մի-
ֆերի միջոցով մարդը կարծես պատսպարվում է ենթագիտակցության հար-
վածներից, փորձում տրամաբանությամբ օժտել կյանքը: Բայց կան պահեր, 
երբ այդ իրականությունն արդարացում` ուրեմն և տրամաբանություն չունի. 
այդ պահերից է Արտակ Մովսիսյանի անժամանակ հեռանալը մեզանից, այն 
էլ մեր ժողովրդի համար օրհասական այս պահին, երբ նման նվիրյալ մարդ-
կանց կարիքը զգացվում է առավել քան երբեք: 

Արտակ Մովսիսյանը հարազատ է մեր հանդեսի համար առաջին հեր-
թին նրանով, որ նրա էջերում է տպագրվել 20-ամյա սկսնակ հետազոտողի 
առաջին հոդվածը («Լրաբեր հասարակական գիտությունների» 1990 թ., N 7): 
Ինձ համար Արտակն ավագ ընկեր էր: Ծանոթացել ենք 1992 թվականին 
Երևանի պետական համալսարանի պատմության ֆակուլտետում իր կազմա-
կերպած ուսանողական գիտաժողովին: Իմ` առաջին կուրսեցուս կարդացած 
զեկույցը նա առաջարկեց տպագրել «Գարուն» ամսագրում, որի գիտական 
խմբագիրն էր այն ժամանակ: «Հայաստանյան Տուգրիշ պետությունը Հին 
Արևելքում» վերնագրով առաջին հոդվածս լույս տեսավ «Գարունի» 5.6.93  
համարում. ոգևորելով ինձ՝ այն դարձավ հետագա իմ ողջ գործունեության 
հիմքը: Հետագայում միասին խեթերեն էինք սովորում արևելագետ Արամ 

Քոսյանի ուսուցչությամբ, ապա Արտակը եղավ իմ ատենախոսության ընդ-
դիմախոսը, և այսպես ձևավորվեց մեր ընկերությունը: Թեև որոշ հարցերի 
վերաբերյալ հաճախ տարբեր կարծիքներ ունեինք, այնուամենայնիվ, Արտա-
կի նորարարական միտքը մշտապես դրական ու ոգևորիչ ազդեցություն էր 
թողնում: 

Պատմաբան-արևելագետ, պատմական գիտությունների դոկտոր, պրո-
ֆեսոր Արտակ Երջանիկի Մովսիսյանը ծնվել է 1970 թ. ապրիլի 10-ին Աբովյան 
քաղաքում: 1990-1994 թթ. Ա. Մովսիսյանը ուսանում է ԵՊՀ պատմության ֆա-
կուլտետում: 1994-1997 թթ. շարունակում է կրթությունը ՀՀ գիտությունների 
ազգային ակադեմիայի ասպիրանտուրայում ականավոր պատմաբան, ակա-
դեմիկոս Գագիկ Սարգսյանի ղեկավարությամբ, 1997 թ. հաջողությամբ պաշտ-
պանում է թեկնածուական ատենախոսություն` «Վանի թագավորության մեհե-
նագրությունը» վերնագրով (Երևան, ՀՀ ԳԱԱ արևելագիտության ինստի-
տուտ)։ Տարիներ անց՝ 2015-ին, պաշտպանում է նաև դոկտորական ատենա-
խոսություն «Հայաստանի գրավոր մշակույթը նախամաշտոցյան ժամանակա-
շրջանում» վերնագրով (Երևան, ՀՀ ԳԱԱ պատմության ինստիտուտ):  

1991-1997 թթ.՝ ուսանողական և ասպիրանտական տարիներին, Ա. Մով-
սիսյանն աշխատում է Հայաստանի պատմության պետական թանգարանում՝ 
որպես գիտաշխատող: Նրա հաջորդ հանգրվանը ՀՀ ԳԱԱ արևելագիտության 
ինստիտուտն էր, որտեղ ներգրավվում է նախ որպես կրտսեր (1997-2011 թթ.), 
ապա և ավագ (2004-2020 թթ.) գիտաշխատող: Հընթացս Ա. Մովսիսյանը 
զբաղվում է դասախոսական գործունեությամբ, մասնավորապես ԵՊՀ հայոց 
պատմության ամբիոնում՝ որպես դոցենտ (1998-2016 թթ.), ապա՝ պրոֆեսոր և 
նույն ամբիոնի վարիչ (2016-2020 թթ.):  

Ա. Մովսիսյանի ժառանգությունը, որն արտացոլված է բազմաթիվ գրքե-
րում և հոդվածներում, կարելի է բաժանել երեք հիմնական բնագավառների՝ 
ակադեմիական գիտական աշխատանքներ, դասագրքեր, հանրամատչելի 
հրապարակումներ: 

Հեղինակի սուր, նորության տենչող գիտական միտքը փայլատակեց 
տակավին ուսանողական տարիներից: Նրա առաջին մենագրությունը` «Հնա-
գույն պետությունը Հայաստանում. Արատտա (Ք.ա. 28-27-րդ դդ.)», լույս տե-
սավ Երևանում 1992 թվականին: «Հայաստան» համահայկական հիմնադրա-
մի հայտարարած՝ «Երիտասարդ գիտնականներ – 1993» մրցույթում Ա. Մով-
սիսյանը ճանաչվեց հաղթող՝ լավագույն պատմագիտական աշխատանք ան-
վանակարգում (2001 թ. այս գիրքը թարգմանվեց թուրքերեն և լույս տեսավ 
Կ. Պոլսում): Ապա մեկը մյուսի հետևից հրատարակվեցին նրա այլ աշխա-
տանքները ևս, որոնց թվում հատկապես հիշարժան են «Բարեպաշտ արքա-

ների աշխարհակալությունը. հարյուրամյա կայսրություն Տիգրան Մեծից առաջ» 
(Երևան, 1997, 30 էջ), «Վանի թագավորության (Բիայնիլի, Ուրարտու, Արա-
րատ) մեհենագրությունը» (Երևան, 1998, 144 էջ), «Սրբազան լեռնաշխարհը. 
Հայաստանը Առաջավոր Ասիայի հնագույն հոգևոր ընկալումներում» (Երևան, 
2000, 55 էջ` առաջին հրատ., 2004, 80 էջ՝ երկրորդ հրատ., 2006, 80 էջ` 
երրորդ հրատ., անգլերեն թարգմանությունը՝ Երևան, 2004, ֆրանսերենը՝ 
Երևան/Պրովանս, 2006, ռուսերենը՝ Երևան, 2010, իսպաներենը՝ Երևան, 
2010, գերմաներենը՝ Երևան, 2013), «Հայկական մեհենագրություն» (Երևան, 
2003, 272 էջ), «Նախամաշտոցյան Հայաստանի գրային համակարգերը» 
(Երևան, 2003, 400 էջ, անգլերեն թարգմանությունը՝ Երևան, 2006, ֆրանսե-
րենը՝ Պրովանս, 2007), «Հայաստանը Քրիստոսից առաջ երրորդ հազարամ-
յակում՝ ըստ գրավոր աղբյուրների» (Երևան, 2005, 176 էջ), «Երևանի պատ-
մություն» (համահեղինակներ՝ Ա. Եղիազարյան, Է. Մինասյան, Երևան, 2019, 
333 էջ): Բացի մենագրություններից, Ա. Մովսիսյանը հեղինակել է նաև մոտ 
40 գիտական հոդված, որոնք լույս են տեսել Հայաստանի և արտերկրի գի-
տական հանդեսներում ու նվիրված են հնագույն Հայաստանի պատմության, 
վաղ գրային համակարգերի և այլ խնդիրների լուսաբանմանը: 

Ա. Մովսիսյանն ակտիվ մասնակցում էր դասագրքերի և քրեստո-
մատիաների ստեղծման աշխատանքներին: Այսպես, Պ. Հովհաննիսյանի հետ 
համատեղ պատրաստեցին «Հայ ժողովրդի պատմության քրեստոմատիայի» 
երկհատորյակը (հատ. 1՝ «Հնագույն ժամանակներից մինչև 298 թ.», Երևան, 
2007, 528 էջ, և հատ. 2՝ «III դարի վերջերից մինչև IX դարի կեսերը», Երևան, 
2011, 696 էջ): Ա. Մովսիսյանը հեղինակել է նաև դպրոցական դասագրքերի՝ 
հնագույն պատմությանը վերաբերող հատվածները («Հայոց պատմություն. 
հանրակրթական դպրոցի 6-րդ դասարանի դասագիրք», Երևան, 2007, «Հա-
յոց պատմություն. ավագ դպրոցի 10-րդ դասարանի ընդհանուր/բնագիտական 
և հումանիտար հոսքերի դասագրքեր», Երևան, 2009): Հատկապես հիշար-
ժան է Սփյուռքի մեկօրյա հայկական դպրոցների համար գրված «Հայոց 
պատմություն» ուսումնական ձեռնարկը (Երևան, 2011), որը թարգմանվեց 
ռուսերեն (Երևան, 2013) և ֆրանսերեն (Երևան, 2016): 

Ա. Մովսիսյանը քաջ գիտակցում էր գիտությունը հանրամատչելի դարձ-
նելու անհրաժեշտությունը, հատկապես սերունդներին դաստիարակելու գոր-
ծում: Նա իրականացրեց աննախադեպ աշխատանք՝ հրատարակելով մի 
շարք գրքեր ու գրքույկներ և դրանց հիման վրա նկարահանելով գիտափաս-
տագրական ֆիլմեր: Հանրամատչելի հրապարակումներից հիշարժան են 
հատկապես «Հայոց պատմության աշխարհակալությունները. համառոտ տե-
սություն» (Երևան, 2008, 56 էջ), «Մեր հաղթանակները», հատ. Ա (համահեղի-

նակ՝ Ս. Մարտիկյան, Երևան, 2008, 260 էջ), «10 հայ ականավոր արքաներ. 
ակնարկներ» (Երևան, 2009, 86 էջ), «Տիգրան Մեծ. թագավորներից մեծա-
գույնը» (Երևան, 2010, 84 էջ), «Արևմտյան Հայաստանի 10 ուխտավայրերը. 
ակնարկներ» (Երևան, 2011, 111 էջ), «Հայոց պետականությունը 5000-ամյա և 
20-ամյա. գիտահանրամատչելի պատկերագիրք» (Երևան, 2011, 80 էջ` առա-
ջին հրատ., 2016, 77 էջ՝ երկրորդ հրատ.), «10 հայ ականավոր թագուհիներ» 
(Երևան, 2014, 104 էջ), «Համառոտ պատմություն հայոց. պատկերազարդ և 
հանրամատչելի» (Երևան, 2014, 264 էջ), «Գիտելիքների հանրագիտարան». 
«Հայաստան» բաժինը (Չինաստան, 2015, 16 էջ), «Պատկերազարդ տեղեկա-
տու Հայոց պատմության» (Երևան, 2016, 48 էջ, անգլերեն, ռուսերեն, ֆրանսե-
րեն և գերմաներեն թարգմանությունը՝ Երևան, 2016, իտալերենը՝ Երևան, 
2017), «Արարատ-Ուրարտու թագավորությունը. գիտահանրամատչելի ալբոմ» 
(Երևան, 2018, 112 էջ՝ հայերեն, անգլերեն, ռուսերեն լեզուներով), «Հին Հայաս-
տան. 100 փաստ» (Երևան, 2019, 48 էջ, ռուսերեն և անգլերեն թարգմանութ-
յունը՝ Երևան, 2019), «Գիտելիքների հանրագիտարան. Պատմություն». «Հա-
յաստան» բաժինը (Չինաստան, 2020, 31 էջ): 

Գիտափաստագրական ֆիլմերից մեծ արձագանք ստացան «Տիգրան 
Մեծ. հայրենապաշտ տիրակալը» (2007 թ.), «Նեմրութ. արև արքայի մեծ սրբա-
վայրը» (2008 թ.), «Ժայռապատկերներից մինչև այբուբեն» (2009 թ., եռա-
մաս), «Հռոմից ավելի հին մայրաքաղաքը» (2014 թ.), «Պատմության կեղծա-
րարները. Ադրբեջան» (2014 թ.), «Արտավազդ Բ՝ պատիվը կյանքից վեր» (2014 թ.), 
«Արարատ-Ուրարտու թագավորությունը» (2016 թ.), «Հազարամյակների ճամ-
փորդը. Երևան» (2018 թ.): Ա. Մովսիսյանը գործուն ներգրավվածություն է 
ունեցել նաև հանրամատչելի ուսուցողական մի շարք հաղորդաշարերի ու 
ֆիլմերի ստեղծման աշխատանքներում։ Իր գիտական խորհրդատվությամբ 
ստեղծվել են մեր պատմական հայրենիքին նվիրված «Բարև Էրգիր», Հայաս-
տանի ազգային փոքրամասնությունների մասին պատմող «Կողք կողքի» հա-
ղորդաշարերը և հայոց պատմությանը նվիրված «Հին արքաներ» ֆիլմաշարը: 

Հիշյալ ծրագրերն իրականացնելիս Ա. Մովսիսյանը լայնորեն օգտագոր-
ծում էր դաշտային աշխատանքների նյութերը: Այս առումով հատկապես կա-
րևոր էին նրա բազմաթիվ այցելությունները Արևմտյան Հայաստան: «Էրգրից» 
վերադառնալիս շատ հաճախ մեզ հաղորդում էր կարևոր տեղեկություններ 
հնագիտական հուշարձանների մասին: 

Ամփոփելով Ա. Մովսիսյանի վաստակը՝ ակնհայտ է դառնում հետևյալը: 
Հայագիտության բնագավառում նա էական ներդրում ունեցավ հատկապես 
հնագույն Հայաստանի պատմության և նախամաշտոցյան գրերի հետազոտ-
ման ոլորտում: Կարողացավ ոչ միայն պատմագիտական կնճռոտ խնդիրներ 

քննության առնել, այլև դրանք ներկայացնել հանրությանը՝ հրատարակելով 
բազմաթիվ գիտահանրամատչելի աշխատանքներ, թարգմանելով իր գրքերը 
տարբեր լեզուներով և կենդանացնելով դրանք փաստագրական ֆիլմերի 
ձևով: Նա ստեղծեց ուսումնական ձեռնարկներ՝ նպաստելով դպրոցական և 
բուհական կրթական համակարգերի բարելավմանը, ազգային կրթության 
զարգացմանը ինչպես Հայաստանում, այնպես էլ Սփյուռքում:  

Ա. Մովսիսյանը, տարիներ շարունակ Երևանի պետական համալսարա-
նում դասավանդելով տարբեր առարկաներ (հիմնականում՝ «Հայոց պատմու-
թյուն» ընդհանուր դասընթաց բակալավրիատում, «Նախամաշտոցյան Հայաս-
տանի գրավոր մշակույթը», «Հայոց հնագույն և հին պատմության հիմնահար-
ցեր» հատուկ դասընթացներ մագիստրատուրայում) և վերջին տարիներին 
լինելով Հայոց պատմության ամբիոնի վարիչը, պատրաստեց մասնագետների 
մի ողջ սերունդ, որը գալիս է համալրելու հայ պատմագիտության բանակը: 
Ա. Մովսիսյանը կրթական գործունեություն էր ծավալում նաև արտերկրում 
(Ռուսաստանի Դաշնություն, Ամերիկայի Միացյալ Նահանգներ, Կանադա, 
Ֆրանսիա, Գերմանիա, Մեծ Բրիտանիա, Եգիպտոս, Իրան)՝ դասախոսութ-
յուններ կարդալով տարբեր համալսարաններում և Սփյուռքի հայկական կա-
ռույցներում: 

Ա. Մովսիսյանը Հայաստանի Հանրապետության իսկական քաղաքացի 
էր, երկրին, հայրենիքին ու պետությանը նվիրված մարդ, որն ուներ սեփական 
կարծիք և մշտապես իր ձայնը բարձրացնում էր հանուն ճշմարիտ արժեքների 
պահպանման ու զարգացման: 

Իր վաստակի համար Ա. Մովսիսյանը պարգևատրվել է Երևանի պետա-
կան համալսարանի ոսկե մեդալով (2015 թ.) և ՀՀ պաշտպանության նախա-
րարության «Վազգեն Սարգսյան» մեդալով (2016 թ.): 

Արտակ Մովսիսյանը իր կեսդարյա կյանքում հասցրեց մեծ գործեր իրա-
կանացնել, որոնք կգնահատեն սերունդները ապագայում: Նրա վառ կերպարը 
անջնջելի հիշատակ կթողնի բոլորիս սրտերում: 

 
ԱՐՍԵՆ ԲՈԲՈԽՅԱՆ  

Պատմական գիտությունների թեկնածու 
 

«Լրաբեր հասարակական գիտությունների» հանդեսի խմբագրությունը 
և խմբագրական խորհուրդը խորապես վշտացած են անվանի հայագետ 
Արտակ Մովսիսյանի անժամանակ մահվան կապակցությամբ և անկեղծ ցա-
վակցություն են հայտնում նրա ընտանիքին, մերձավորներին և գործընկերներին:  

 


